Dag 33 van 33    40 Dae deur die Bybel Gebedsfokus DEEL 3

28 November 2009 Die wêreld word God se preekstoel

Handelinge 1:1My eerste boek, Teofilus, het ek geskrywe oor alles wat Jesus gedoen en geleer het, van die begin af 2tot op die dag van sy hemelvaart. Voordat Hy in die hemel opgeneem is, het Hy deur die Heilige Gees bevele gegee aan die manne wat Hy as apostels uitgekies het. 3Ná sy dood het Hy aan hulle met baie onbetwisbare bewyse ook getoon dat Hy lewe. In die loop van veertig dae het Hy by verskeie geleenthede aan hulle verskyn en met hulle oor die dinge van die koninkryk van God gepraat. 4Terwyl Hy ’n keer saam met hulle aan tafel was, het Hy hulle beveel: “Moenie van Jerusalem af weggaan nie, maar bly wag op die gawe wat die Vader belowe het, soos julle van My gehoor het. 5Johannes het wel met water gedoop, maar julle sal binne ’n paar dae met die Heilige Gees gedoop word.”

6Toe hulle ’n keer weer bymekaar was, het hulle vir Jesus gevra: “Here, is dit nou die tyd dat U die koninkryk vir Israel weer gaan oprig?”

7Hy het hulle geantwoord: “Dit is nie vir julle om die tyd en omstandigheid te weet wat die Vader in sy eie mag bepaal het nie. 8Maar julle sal krag ontvang wanneer die Heilige Gees oor julle kom, en julle sal my getuies wees in Jerusalem sowel as in die hele Judea en in Samaria en tot in die uithoeke van die wêreld.”

Verslag van God se werk


Nadat Lukas sy Evangelieverhaal vir Teofilus geskryf het (vgl. Luk. 1) het hy nog ’n storie gehad om vir hom te vertel. Teofilus moes hoor hoedat die werk van die opgestane Here verder voortgegaan het – vandaar die boek Handelinge. Dit is die verslag van die opgestane Christus se werk in die kerk en die wêreld deur die Heilige Gees.

Ons noem hierdie boek gewoonlik die Handelinge van die apostels, maar ons moet eerder praat van die Handelinge van die drie-enige God. Lukas konsentreer in elk geval op Petrus en Paulus se sendingwerk. Tog wil hy ons telkens daarop attent maak dat hulle slegs maar instrumente van die lewende God is wat in en deur hulle die evangelie tot aan die eindes van die wêreld versprei het.

Lukas wil nie in Handelinge alles wat in die vroeë kerk gebeur het, aan ons oorvertel nie. Hy wil net een baie belangrike boodskap deur Teofilus aan ons oordra en hierdie boodskap stel hy bondig in vers 8 – dié vers is trouens die sleutel tot die verstaan van Handelinge. Kom ons vat die belangrikste elemente daarvan kortliks saam:

•
Die Heilige Gees rus sy kerk met krag toe om die evangelie wêreldwyd uit te dra. So sê Jesus aan sy dissipels kort voor sy hemelvaart. Die groot agent van en krag agter die sending is dus die Gees. Hy dring ons om te gaan praat.

•
Die Gees neem die evangelie reg deur die wêreld. In Lukas se tyd was die bekende bewoonde wêreld veel kleiner as vandag. Vir hom het dit min of meer van Jerusalem tot in Rome gestrek. Daarom is die boek Handelinge ’n verslag van hoe die evangelie reeds in sy eie tyd van die een hoek van die wêreld (Jerusalem – vgl. Hand. 2) tot in die ander hoek (Rome – vgl. Hand. 28) versprei het. 

God bereik sy doelwitte. So sê Lukas. Ek en jy moet ook deel wees van hierdie groot plan van God om in ons dag die evangelie ver en wyd uit te dra.

Die Gees is ons enigste kragbron. Hy maak ons tonge los, ons hande ywerig en ons voete diensbaar in die Here se werk.

Gebed: Here Jesus ek kom dank U vanoggend vir wie ek in U is. Help my om dit uit te leef.
Ek is die sout van die aarde. (Matt.5:13); Ek is die lig van die wêreld. (Matt.5:14);  Ek is 'n kind van God. (Joh.1:12);
Ek  is  deel  van  en  ingeplant  in  die  Ware Wynstok. Ek is 'n kanaal waardeur die lewe van Christus vloei. (Joh.15:1,5)

Ek is 'n vriend van Christus. (Joh.15:15); Ek is deur Jesus Christus uitgekies en aangestel om geestelike vrug te dra, vrug wat sal hou.(Joh.15:16); Ek is nie meer 'n slaaf van sonde nie, maar 'n slaaf van God wat die  wil van God doen. (Rom.6:18)

Ek het die ewige lewe. (Rom.6:23); Ek staan nie meer onder veroordeling nie, want my sonde is afgewas en ek is in Christus Jesus.

(Rom.8:1) Ek is 'n kind van God en God is my Vader. (Rom.8:14) Ek is 'n mede-erfgenaam saam met Christus en daarom deel ek saam met Hom in die volheid van die erfenis. (Rom.8:17)

Here Jesus Christus, hoor ons gebed, volgens U Woord, vir die weeskinders en bejaardes... 

Dat God, die Vader van die wese en die Beskermer van weduwees, aan hulle reg sal laat geskied (Ps.68:5; Ps. 0:2, 14). 

Dat bejaardes en wese hulle vertroue in God sal plaas (Jer.49:11).

Dat enige mishandeling van bejaardes en wese ontbloot en gestop sal word (Eks.22:22). 

Dat diegene in die sakewêreld ruim sal bydrae tot die bediening van die armes, wese en bejaardes (Deut.24:19; 26:12). 

Dat die regering die saak van die wese en bejaardes sal bevorder (Jer.5:28). 

Dat die Kerk sal onthou dat suiwer en onbesmette godsdiens is om na die wese en bejaardes om te sien (Jak.1:27). 

Dat die bejaardes met respek en eer behandel sal word (Lev.19:32). 

Dat die ouer generasie hulle wysheid sal deel en hulle profetiese verantwoordelikheid sal vervul (Job 12:12; Joël 2:28). 

29 November 2009 - Niks kan ons van die liefde van Christus skei nie
Romeine  8: 31Wat is nou ons gevolgtrekking oor al hierdie dinge? Dít: God is vír ons, wie kan dan teen ons wees? 32Hy het sy eie Seun nie gespaar nie, maar Hom oorgelewer om ons almal te red. Sal Hy ons dan nie al die ander dinge saam met Hom skenk nie? 33Wie kan die uitverkorenes van God aankla? God self spreek hulle vry. 34Wie kan ons veroordeel? Christus Jesus het gesterf, maar meer as dit: Hy is uit die dood opgewek, Hy sit aan die regterhand van God, Hy pleit vir ons. 35Wie kan ons van die liefde van Christus skei? Lyding of benoudheid of vervolging, honger of naaktheid, gevaar of swaard? 36Daar staan immers geskrywe: “Dit is oor U dat die dood ons dag vir dag bedreig, dat ons soos slagskape behandel word.” 37Maar in al hierdie dinge is ons meer as oorwinnaars deur Hom wat vir ons liefhet. 38Hiervan is ek oortuig: geen dood of lewe of engele of magte of teenswoordige of toekomstige dinge of kragte 39of hoogte of diepte of enigiets anders in die skepping kan ons van die liefde van God skei nie, die liefde wat daar is in Christus Jesus ons Here.

Klaar gewen!
Sleutelvers: Rom. 8:37

‘n Mens weet eerlik nie watter verse om in Romeine 8 uit te lig nie. Almal is ewe belangrik.

Kyk maar net na vers 31 waar Paulus tot die gevolgtrekking kom dat God baie partydig is. Hy het kant gekies: ons s’n. Daarom wag daar nou probleme vir almal wat dit sou waag om met ons moeilikheid te soek. As die duiwel byvoorbeeld probeer om ons te gaan aankla (vgl. v. 33), loop hy hom teen God vas wat ons klaar vrygespreek het.

En as die duiwel dit waag om allerlei klagstate hemel toe te neem oor ons sondes, dan versper Jesus self sy pad. Hy sit daar aan die Vader se regterhand en Hy pleit vir ons. Hy neutraliseer elke aanklag en elke kwaai vingerwysing teen ons. 

Paulus vra in vers 35 wie of wat ons van die liefde van Christus kan skei. Hy noem elke moontlike skeidsmuur waaraan hy kan dink, soos gevaar, lyding, bose magte en selfs die dood. Daarna kom hy tot die gevolgtrekking dat letterlik niks op aarde ons ooit van God se liefde kan skei nie. Dit is te sterk.

Ons is nou meer as oorwinnaars in God se oë. Onthou jy dat ons by Romeine 6 gesien het dat ons oorwinnaars is omdat ons in Jesus glo? Ons is saam met Hom gekruisig en ons het saam met Hom in ’n nuwe lewe opgestaan. Daarom laat Jesus ons elke dag saam met Hom daar voor by die wenpaal wegspring. 

Ons nie meer as oorwinnaars omdat ons so goed is nie, maar wel omdat God so baie van ons hou. Hy is ook nie skaam om dit te sê nie. Hy laat Paulus dit duidelik hier in Romeine 8 neerskryf sodat ek en jy dit met ons eie oë kan lees. 

Maar God gaan nog verder as dit. Hy sê nie net dat Hy baie van ons hou nie. Hy wys dit ook. Hy doen al die wonderlike dinge waaroor ons gepraat het, soos om nie na die duiwel se stories oor ons te luister nie, en om deur dik en dun by ons te staan. Al hierdie dinge wys dat Hy vir ons omgee. Ek en jy is in die wenspan. Prys God daarvoor.

Niks kan ons ooit van God skei nie. Hy bly elke dag tree vir tree by ons.

Gebed: Hemel Vader ons dank U vir die versekering van U liefde.

Gbed vir die gemeente: Here Jesus Christus, hoor ons gebed, volgens U Woord, vir die Kerk...

Vir Eenheid. Ons bid

– Dat die U, God van geduld en bemoediging ons die vermoë sal gee om eensgesind te leef, sodat ons die God en Vader van ons Here Jesus Christus eendragtig uit een mond, kan verheerlik (Rom.15:5,6).

– Dat die Kerk eensgesind, medelydend, vol liefde en ontferming en nederig sal wees (1Pet.3:8).

– Dat ons sal streef om die eenheid van die Gees te bewaar deur die band van vrede (Ef.4:2-3).

– Dat ons nie net na ons eie belange sal omsien nie, maar ook na die belange van ander (Fil.2:2-4).

– Dat ons gelyke sorg vir mekaar sal dra, saam sal ly en saam sal juig as ander eer ontvang (1Kor.12:24-27).

– Dat ons sal beleef wat U word leer: Want waar eenheid is, daar beveel die Here sy seën (Ps.133:1-3)
Om mekaar lief te hê. Ons bid

– Dat ons liefde nie sal afkoel nie (Mat.24:12).

– Dat ons mekaar lief sal hê sodat die wêreld sal weet dat ons Jesus volg (Joh.13:34-35).

– Dat ons so sal liefhê dat ons ons lewens vir ander sal aflê (Joh.15:13).

– Dat ons mekaar sal voorgaan in eerbetoning (Rom.12:10).

– Dat ons mekaar in liefde sal verdra (Ef.4:2).

– Dat ons liefde menigvuldige sondes sal bedek (1Pet.4:8).

– Dat ons mekaar nie sal vernietig met ons liefdeloosheid nie (Gal.5:14-15).

– Dat ons ons vyande sal liefhê en goed doen aan dié wat ons haat (Luk.6:27).

Om vrug te dra. Ons bid

– Dat ons in Jesus sal bly en Hy in ons, sodat ons kan vrug dra (Joh.15:4,5).

– Dat ons die vrug van die Gees sal dra: liefde, vreugde, blydskap, vrede, geduld, vriendelikheid, goedheid, getrouheid, sagmoedighied, selfbeheersing (Gal.5:22,23).

30 November 2009 – God se gawes maak ons ryk waar ons dit uitdeel
1 Korintiërs 13 1Nou wys ek julle wat nog die allerbeste is: Al praat ek die tale van mense en engele, maar ek het geen liefde nie, het ek ’n stuk klinkende metaal, ’n galmende simbaal geword. 2Al het ek die gawe van profesie en ken ek al die geheimenisse en besit ek al die kennis en al het ek al die geloof om berge te versit, maar ek het geen liefde nie, dan is ek niks. 3Al deel ek al wat ek het aan ander uit, en al gee ek my liggaam prys om my daarop te kan beroem, maar ek het geen liefde nie, baat dit my niks. 4Die liefde is geduldig, die liefde is vriendelik; dit is nie afgunstig nie, is nie grootpraterig nie, is nie verwaand nie. 5Dit handel nie onwelvoeglik nie, soek nie sy eie belang nie, is nie liggeraak nie, hou nie boek van die kwaad nie. 6Dit verbly hom nie oor onreg nie, maar verheug hom oor die waarheid. 7Dit bedek alles, glo alles, hoop alles, verdra alles. 8Die liefde vergaan nooit nie, maar die gawe van profesie sal verdwyn, die gawe om ongewone tale en klanke te gebruik,sal ophou, en dié van kennis sal uitgedien raak. 9Want ons ken maar gedeeltelik, en ons profeteer maar gedeeltelik, 10maar wanneer die volledige kom, sal wat gedeeltelik is, uitgedien wees. 11Toe ek ’n kind was, het ek gepraat soos ’n kind, gedink soos ’n kind, geredeneer soos ’n kind. Maar noudat ek ’n man is, is ek klaar met die dinge van ’n kind. 12Nou kyk ons nog in ’n dowwe spieël en sien ’n raaiselagtige beeld, maar eendag sal ons alles sien soos dit werklik is. Nou ken ek net gedeeltelik, maar eendag sal ek ten volle ken soos God my ten volle ken. 13En nou: geloof, hoop en liefde bly, hierdie drie. En die grootste hiervan is die liefde!

God se heel grootste geskenk
Sleutelverse: 1 Kor. 13:4-8

In 1 Korintiërs 13 vertel Paulus vir ons van die heel grootste geskenk wat God vir ons gegee het. As hy die “geskenkpapier” begin afhaal, sien ons dat dit liefde is. Ons moet nie die fout maak om sy liefde met menslike namaaksels te verwar nie. Soos dit met alles hier op aarde gaan, het mense om elke hoek en draai God se liefde probeer naboots. Of liewer: Hulle het die term liefde behou maar nuwe inhoud daaraan gegee. Vir die wêreld is liefde selfsugtig. Hier gebruik (misbruik?) mense mekaar in die naam van die liefde solank hulle iets uit mekaar kan kry. Daarna gooi hulle mekaar weg.

God se liefde is nie selfsugtig nie. Dit kom ons agter as Paulus die geskenkpapier in vers 48 afhaal. God se liefde is ...

•
geduldig. Dit stel ons in staat om met ander mense oor die weg te kom.

•
vriendelik. Dit maak van ons ’n hawe wat veiligheid en warmte bied aan ander wat in die storms ronddobber.

•
nie afgunstig nie. Dit maak dat jy nooit neersien op ander mense nie. Dit laat jou juis opkyk na hulle en hulle voete was.

•
nie grootpraterig nie. Dit maak dat jy jouself nie groter en groter opblaas met al jou spogtery sodat ander in jou skaduwee moet bly nie.

•
nie ’n boekhouer van die kwaad nie. Dit maak dat jy daardie swart notaboekie in jou agterkop opskeur waarin jy al die onreg opskryf wat ander mense teen jou gepleeg het. Dan weet jy dat God met sy groot uitveër, die Golgotakruis, in jou lewe aan die werk is. Daarom koester jy nie meer wrokke teen ander mense nie.

God se geskenk is persoonlik by jou deur sy Gees afgelewer. Wanneer laas het jy die geskenkpapier afgehaal en dit gebruik?

Ek gaan nie langer God se grootste geskenk in ’n laaikas iewers in my lewe wegbêre nie. Ek gaan sy liefde elke dag gebruik.

Gebed: Here Jesus ek kom dank U vanoggend vir wie ek in U is. Help my om dit uit te leef.

Ek is 'n tempel, die woonplek van God. Sy Gees en sy lewe woon in my. (1 Kor.3:16,19); Ek is een met die Here en een gees met Hom.(1 Kor.6:17); Ek is 'n ledemaat in die liggaam van Christus. (1 Kor.12:27); Ek is nie die groot "Ek Is" nie, maar deur die genade van God is ek wat ek is en sy genade vir my is nie tevergeefs nie. (1 Kor.15:10); Ek is 'n nuwe mens, die ou dinge en die ou mens het verbygegaan. (2 Kor.5:17); Ek is versoen met God en is 'n medewerker in die bediening van versoening. (2 Kor.5:18-19); Ek is 'n heilige. (Ef.1:1)

 Here Jesus Christus, hoor ons gebed, volgens U Woord, vir huwelike en gesinne...

– Dat huwelike ‘n spieëlbeeld van Christus se verhouding met die Kerk sal wees (Ef.5:22-33)

– Dat mans hulle vroue sal liefhê soos wat Christus die Kerk liefgehad het en Homself vir haar gegee het (Ef.5:25).

– Dat mans hulle verantwoordelikheid in gebed sal opneem (1Pet.3:7).

– Dat vroue hulle mans sal respekteer en hulself sal onderwerp aan hul mans (Kol.3:18; 1Pet.3:1). 

– Dat huwelike nie deur onsedelikheid besoedel word nie (Heb.13:4).

– Dat huwelike 'n goddelike nageslag sal voortbring wat U eer(Mal.2:15). 

– Vir die herstel van gesinne en dat die harte van ouers en kinders na mekaar sal terugdraai (Mal.4:6).

– Dat gesinne saam die Here sal aanbid (Deut.14:26; Hand.16:31). 

– Dat gesinne hulself sal reinig van afgodsdiens en dat die Woord van God in hulle huise sal vestig (2Kon.23:24). 

– Dat vaders hul verantwoordelikheid as hoof en priester van die gesin sal opneem (1Tim.3:4-5). 

– Dat die gesinne van hierdie land gelowige huishoudings sal word en wees (Gal.6:10).
1 Desember 2009 – God se krag in ons swakheid
2 Korintiërs 12: 1Om te roem, het wel geen sin nie, maar terwyl dit dan nou moet, kom ek by gesigte en openbarings wat die Here gegee het. 2Ek ken ’n man wat aan Christus behoort. Veertien jaar gelede is hy weggeruk tot in die derde hemel. Of dit met die liggaam was of sonder die liggaam, weet ek nie, net God weet dit. 34Ek weet ook dat hierdie man weggeruk is na die paradys toe. Of dit met die liggaam was of sonder die liggaam, weet ek nie, net God weet dit. Daar het hy woorde gehoor wat ’n mens nie kan of mag uitspreek nie. 5Oor hierdie man sal ek roem, maar nie oor myself nie, behalwe oor my swakhede. 6Al sou ek wil roem, sal ek tog nie dwaas wees nie, omdat ek die waarheid sal praat. Maar ek weerhou my daarvan omdat ek nie wil hê dat iemand aan my meer moet toeskryf as wat hy my sien doen of my hoor sê nie, 7selfs nie vanweë die verhewenheid van die openbarings nie. Daarom, sodat ek nie hoogmoedig sou wees nie, is daar vir my ’n doring in die vlees gegee, ’n boodskapper van Satan om my met vuiste te slaan. 8Drie maal het ek die Here gebid dat dit van my af weggeneem moet word. 9Sy antwoord was: “My genade is vir jou genoeg. My krag kom juis tot volle werking wanneer jy swak is.” Daarom sal ek baie liewer oor my swakhede roem, sodat die krag van Christus my beskutting kan wees. 10Daarom is ek bly oor swakhede, beledigings, ontberings, vervolging en moeilikhede ter wille van Christus, want as ek swak is, is ek sterk.
Dorings in my vlees
Sleutelverse: 2 Kor. 12:7 - 10

Daar is al baie bespiegel oor Paulus se doring in die vlees. Party mense sê dat dit ’n ooggebrek was, ander dat dit depressie was. Paulus sê presies wat dit was: sy swaarkry, ontberings en swakhede (vgl. v. 10). Hierdie dinge het soos ’n doring in sy lewe bly steek. Paulus skryf dat hy in die bevoorregte posisie was om ’n klompie wonderlike geestelike ervarings te hê. Die grootste daarvan was toe hy sowat veertien jaar vantevore tot in die derde hemel weggeruk is (vgl. v. 25). Alhoewel hy hier in die derde persoon skryf, verwys hy na homself. Paulus gaan voort om te sê dat hierdie tipe geestelike ervarings hom maklik verwaand kon maak (vgl. v. 7). Hy kon rondgaan en vertel hoe hy in die hemel was, of hoe hy die een sieke na die ander genees het. Dan sou hy in dieselfde kategorie val as die vals predikers in Korinte wat so graag met al hulle geestelike ervarings gespog het.

God wou nie hê dat sy apostel op ’n selfverheerlikingstoer deur die wêreld gaan nie. Sy taak was om Christus se ambassadeur te wees. Om seker te maak dat Paulus nie grootkop kry nie, het God toe ’n doring in sy vlees geplaas. Hy het toegelaat dat swaarkry en lyding oor Paulus se pad kom sodat hy heeltemal afhanklik van Hom sou bly en al sy krag by Hom sou soek.

Aanvanklik was Paulus in opstand oor die teenslae. Nie minder nie as drie maal het hy vir God gaan vra om dit weg te vat. Hy wou meer suksesse hê, groter erkenning en meer bekeerlinge. Maar God het elke keer “nee” gesê. Hy het vir Paulus gesê dat sy genade vir hom genoeg is. Hy het niks meer as dit nodig gehad nie.

Toe Paulus snap wat God sê, het hy berus in al sy swakhede en ontberings. Hy het besef dat hierdie dinge hom leer om heeltemal afhanklik van God te wees. Daarom was sy swakhede van toe af sy sterkpunt. En daarom was hy ook nie skaam om daaroor te praat nie.

God gebruik swakhede en teenslae. Hy het juis sy kerk gegrondves deur Paulus wat dit nooit maklik gehad het nie. Moenie mismoedig raak oor die dorings in jou vlees nie. Wees tevrede met jou swakhede. God se krag is al wat jy nodig het. Hy werk deur jou ten spyte van jou omstandighede. 

Wanneer ek swak is, is ek sterk. God werk deur my, al beleef ek nie groot uiterlike sukses nie.

Gebed: Here Jesus ek kom dank U vanoggend dat U krag in my swakheid volbring word. Ek vra Here dat U my net kragtiger sal gebruik tot groter diensbaarheid binne U Koninkryk. Hier is ek Here, gebruik my.
Here Jesus Christus, hoor ons gebed, volgens U Woord, vir die jeug...

– Dat kinders 'n goddelike opvoeding sal ontvang (Sp.22:6).

– Dat kinders op ‘n goddelike manier gedissiplineer sal word (Sp.23:13).

– Dat kinders behoorlik versorg sal word en nie op hulle eie gelaat word nie (Sp.29:15).

– Dat ouers kinders sal sien as ‘n seën en hulle nie sal aborteer nie (Ps.127:3).

– Dat die volgende geslag die werke van God sal ken (Ps.78:6).

– Dat die jonger geslag hulle hoop in God sal stel (Ps.78:7).

– Dat kinders sal verstaan dat gehoorsaamheid en die eer van hul ouers ‘n seën inhou (Eks.20:12).

– Dat ouers nie hulle kinders sal uitlok en veroorsaak dat hulle struikel nie (Ef.6:4-6).

– Dat die jonger geslag hulself, volgens God se Woord, rein sal hou (Ps.119:9).

– Dat die jonger geslag die uitnodiging van Jesus sal hoor, na Hom sal kom en Sy seën ontvang (Mar.10:14).

– Dat die jeug deur God geleer sal word (Ps.71:17).


2 Desember 2009 – God se krag in ons swakheid
Galasiërs 2: 11Dit moet julle goed besef, broers: die evangelie wat ek verkondig, is nie deur ’n mens uitgedink nie. 12Ek het dit ook nie van ’n mens ontvang of by ’n mens geleer nie. Inteendeel, Jesus Christus het dit in ’n openbaring aan my gegee. 13Julle het immers gehoor van my optrede toe ek destyds nog ’n aanhanger van die Joodse leer was. Ek het die kerk van God tot die uiterste vervolg en dit probeer uitroei. 14En in die Joodse leer het ek onder my volksgenote bo baie van my leeftyd uitgestyg, want ek was ’n fanatieke yweraar vir die oorgelewerde leer van my voorvaders. 15Maar God het my al voor my geboorte vir Hom afgesonder, en Hy het my in sy genade geroep. Toe Hy in sy goedheid besluit het 16om sy Seun aan my te openbaar sodat ek die evangelie oor Hom onder die heidennasies sou verkondig, het ek nie dadelik daarna mense geraadpleeg 17of Jerusalem toe gegaan na dié wat voor my al apostels was nie. Nee, ek is Arabië toe, en daarvandaan het ek teruggekom Damaskus toe. 18Eers drie jaar later het ek Jerusalem toe gegaan om met Sefas kennis te maak, en ek het twee weke by hom gebly. 19Van die ander apostels het ek niemand ontmoet nie behalwe Jakobus die broer van die Here. 20Wat ek aan julle skrywe, is nie leuens nie – God is my getuie. 21Daarna is ek na Sirië en Silisië toe. 22Die gemeentes van Christus in Judea het my toe nog nie persoonlik geken nie; 23hulle het net gehoor: “Die man deur wie ons vroeër vervolg is, verkondig nou die geloof wat hy destyds probeer uitroei het.” 24En hulle het God verheerlik oor my.

 Afgesonder vir God
Sleutelvers: Gal. 1:11
In die tyd van Paulus was daar twee gebiede wat as Galasië bekend gestaan het. Daar was die Romeinse provinsie Galasië met stede soos Ikonium, Listra en Derbe. Dit is plekke waar Paulus tydens sy eerste sendingreis aangedoen het. Noord daarvan was daar ook ’n landstreek wat as Galasië bekend gestaan het en stede soos Tavium, Pessinus en Ankira het daar gelê.

Geleerdes is vandag nog nie seker nie oor watter Galasië Paulus in gedagte gehad het toe hy hierdie brief geskryf het: die provinsie of die landstreek? Die meeste persone meen dit is die Romeinse provinsie Galasië.

Paulus is nie te vriendelik met die Galasiërs nie. Kort nadat Paulus uit hulle midde vertrek het, het hulle geswig voor ’n ander evangelie wat deur dwaalleraars aan hulle verkondig is. Hierdie mense het vir hulle kom sê dat hulle hulle moes laat besny en al die Joodse rituele en voorskrifte moes hou as hulle gered wou word. Verder het hulle ook gesê dat Paulus nie ’n apostel was nie. 

Toe Paulus hoor wat in die gemeente aan die gang was, het hy met die intrapslag met hulle geraas. Paulus was geskok dat hulle so gou ’n ander evangelie aanvaar het (vgl. v. 6), terwyl daar inderwaarheid geen ander evangelie is nie! Enige ander evangelie as dié van Paulus is ’n dwaalleer (vgl. v. 9). Selfs nie eens ’n engel durf dit waag om iets anders te sê as wat hyself oor God aan hulle vertel het nie.

Nadat Paulus sy teleurstelling met die gemeente se dwaling uitgespreek het, vertel hy vir hulle dat hy inderdaad ’n apostel van die Here is. Soos God in die Ou Testament profete geroep en afgesonder het om sy werk te doen, het Hy nou vir Paulus geroep. Selfs voor sy geboorte, soos Jeremia van ouds, is hy al bestem om die evangelie onder die heidene te verkondig.

Paulus beklemtoon die feit dat hy sy evangelie by wyse van ’n hemelse openbaring ontvang het. Hy het dit nie by die ander apostels in Jerusalem gaan leer of dit self uitgedink nie. Die Galasiërs kan met groot vrymoedigheid sy boodskap aanvaar, want hy het dit eerstehands van Jesus self ontvang. Hy vertel maar net oor wat hy alles by Hom gehoor het. 

Die woorde van Paulus in die Bybel kom van God af. Daarom kan ons ook ons lewe daarop bou.

Die evangelie waaraan ek vashou, is nie deur mense uitgedink nie. Dit kom van God self af.

Gebed: Here Jesus ek kom dank U vanoggend vir wie ek in U is. Help my om dit uit te leef
Ek is 'n gevangene in diens van Christus. (Ef.3:1) Ek is 'n nuwe mens wat na die beeld van God geskep is. (Ef.4:24)

Ek is verborge met God in Christus. (Kol.3:3) Christus is my lewe en niemand kan dit van my wegneem nie want dit word in die hemele vir my bewaar  as  'n  onverwelklike,  onbesmette  en onverderflike erfenis. (Kol.3:4)

Ek is deel van die uitverkore volk van God vir wie Hy baie lief is. (Kol.3:12; 1 Tess.1:4)

Ek is 'n mens van die lig en nie van die duisternis nie. (1 Tess.5:5)

Ek is deur God afgesonder en deelgenoot van 'n hemelse roeping. (Heb.3:1)

Ons bid vir ons Gemeente
samekomste veral ook met die oog op hierdie naweek se Nagmaal.
· Dat ons gemeente die Heerlikheid van God sal ervaar tydens eredienste

· Dat elke gemeente lofprysing en aanbidding tydens die erediens ‘n ervaring sal wees dat ons God verheerlik en Sy Naam grootmaak.

· Dat ons weer ‘n orkesspan sal kan bou veral waar sleutel pesrone terug is SA toe.
· Vir seën op die voorbereiding en bediening van die Woord

· Dat ons mense ‘n heilige eerbied en vrees vir God sal hê

· Dat eleke lidmaat getrou sal wees in hulle bywoning van eredienste en selgroepe en gebedsgeleenthede.

3 Desember 2009 – Bevordering van die evangelie ondanks gevangenskap
Filippense 1 2Ek wil hê julle moet weet, broers, dat wat my oorgekom het, juis die verkondiging van die evangelie bevorder het. 13Dit het daarop uitgeloop dat die hele keiserlike wag en al die ander nou besef dat dit ter wille van Christus is dat ek ’n gevangene is. 14Deur my boeie is die meeste broers ook in hulle vertroue op die Here gesterk, en hulle waag dit al hoe meer om die woord van God onbevrees te verkondig.
15Daar is wel party wat Christus verkondig omdat hulle jaloers op my is en iets teen my het, maar ander doen dit met opregte bedoelings. 16Laasgenoemdes verkondig Christus omdat hulle my liefhet en weet dat dit my taak is om die evangelie te verdedig; 17maar eersgenoemdes maak Christus bekend uit selfsugtige en onsuiwere bedoelings. Hulle oogmerk is om die gevangenskap vir my nog swaarder te maak. 18Maar wat maak dit saak? In elk geval, of dit met bybedoelings is of in opregtheid, op allerhande maniere word Christus bekend gemaak, en daaroor is ek bly. En ek sal my ook verder verbly, 19want ek weet dat alles op my redding sal uitloop omdat julle vir my bid en die Gees van Jesus Christus my bystaan. 20Dit is my vurige verlange, en daarna sien ek uit, dat ek niks sal doen waaroor ek my sal hoef te skaam nie. Ek wil ook nou, soos nog altyd, met alle vrymoedigheid deur my hele wese Christus verheerlik in lewe en in sterwe, 21want om te lewe, is vir my Christus, en om te sterwe, is vir my wins. 22As ek in die lewe bly, kan ek voortgaan met vrugbare arbeid. Wat ek moet kies, weet ek nie. 23Ek is in ’n tweestryd: ek verlang daarna om heen te gaan en met Christus te wees, want dit is verreweg die beste; 24maar in julle belang is dit noodsaakliker dat ek bly lewe. 25Omdat ek hiervan oortuig is, weet ek dat ek sal bly, ja, vir julle almal behoue sal bly, sodat julle kan toeneem in geloof, en blydskap in julle geloof kan hê. 26As ek weer by julle kom, sal julle oorvloedige rede hê om Christus Jesus oor my te prys.

Christenskap in ’n neutedop
Sleutelvers: Fil. 1:21

Wat sou jy gedoen het as jy in Paulus se skoene was? Veral ten tye van die skrywe van die Filippensebrief? Want hy was toe in die tronk. Presies waar, weet ons nie. Daar is drie moontlikhede: 

•
Sesarea, terwyl Paulus gewag het om na Rome geneem te word.

•
Efese, waar hy vir drie jaar gewerk het en waarskynlik ook gevange gehou is.

•
Rome, waar Paulus die laaste jare van sy lewe deurgebring het.

Ons weet net dat Paulus aan die gemeente in Filippi in die Romeinse provinsie Masedonië hierdie aangrypende brief geskryf het terwyl hy al vir ’n geruime tyd in die tronk, met die gepaardgaande haglike omstandighede, was.

Kom ek vra weer: Wat sou jy gedoen het as jy onder sulke omstandighede in Paulus se skoene was? Sou jy jou lot bekla? Of dalk moed opgee? Paulus het nie een van hierdie opsies gekies nie. Vol energie en lewenslus het hy dit wat die Here op sy hart gelê het, met die Filippense gedeel. 

Geen tronkmuur was hoog genoeg om Paulus stil of mismoedig te kry nie, daarvoor was God se genade heeltemal te groot. Die Heilige Gees is ook nie deur al die slotte aan die tronkdeure buite gehou nie. Hy was deurentyd by sy apostel. Die Heilige Gees het Paulus se geloof steeds sterk, sy gedagtes skerp en sy hoop brandend gehou. Daarom kon Paulus sy tronkstraf gebruik om die keiser se soldate met die evangelie te konfronteer. Trouens, sy groot geloof, ten spyte van die swaar boeie om sy hande, het ander Christene wat van sy heldhaftigheid gehoor het, sommer baie moed gegee. Hulle het besef dat geen situasie te sleg of te donker is dat die evangelie dit nie kan verlig nie.

Paulus skryf nou vir die Filippense dat hy elke oomblik van elke dag net een doel voor oë het. Dit is om met sy hele wese vir Christus te verheerlik. Elke woord, elke gedagte, elke pennestreep, elke gebed, ja, alles in sy lewe moet op Hom gerig wees. Christus was die enigste bestaansrede vir Paulus. Ook in ’n donker tronk. Wat ’n belydenis kon Paulus daarom nie in vers 21 met die Filippense deel nie: “Vir my is die lewe Christus, en die sterwe ’n wins.”

Kan jy hierdie woorde agter Paulus aan sê? Is jou lewe ook voluit op Hom gefokus? Of kry Hy net die afskeeptyd en al die gapings in jou lewe? Kry dan ’n slag jou prioriteite in orde. Word weer opgewonde oor jou geloof.

Gebed: Here Jesus Christus ek bely in gebed vanoggend: U gee aan my lewe sin en betekenis. U is my lewe. Dankie vir U liefde en genade. 

Ons bid spesifiek tot eer van Christus vir ons gemeente
Ons bid vir ons gemeente se harte om te gloei met liefde, getrouheid en gehoorsaamheid aan Jesus as die Koning en Here van almal. Dat God ons sal verenig in "eensgesinde gebed" (Hand.1:14; 2:46; 4:24) en ons bekragtig om met erns te bid vir Christus se heerlikheid om in die hele wêreld te kom. Dat God die gebede van die armes, die jongmense en die uitgeworpenes sal verhoor en dat hulle lofprysing Hom sal verheerlik. 
Ons sluit af met die Bid van die Ons Vader Gebed
